
Uunga siunnersuut: Naligiissitaaneq assigiinngisitsinnginnissarlu pillugit Inatsisartut 

inatsisaat  

(Inuutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisoq ) 

 

Saqqummiineq (saqqummiussaq nutaaq) 

 

Siullermeernera 

Naligiissitaaneq assigiinngisitsinnginnissarlu pillugit Inatsisartut inatsisissaatut siunnersuut 

Naalakkersuisut sinnerlugit saqqummiuppara. 

 

Assigiinngisitsinissamik ataatsimut isigalugu inerteqquteqarneq ullumikkut atuuppoq, 

taamaammallu inuiaqatigiinni innuttaasut ikittut malittarisassat atuuttut malillugit 

assigiinngisitsinermut illersugaapput. Tamassuma allanngortinnissaa Naalakkersuisut 

kissaatigaat. Naalakkersuisut isumaqarput innuttaasut amerlanerit assigiinngisitsinermut 

inatsisitigut sunniuteqartumik illersorneqarnissamik pissusissamisoortumik pisariaqartitsisut 

 

Taamaammat nunatsinni innuttaasut assigiinngisitsinermut maannakkut illersorneqarneri 

inatsisissatut siunnersuutikkut annertusineqassaaq naligiissitaanerlu siuarsarlugu. Siunnersuut 

saqqummiunneqartoq inuiaqatigiinni pitsaasumik alloriarnertut, pisariaqartutut Kalaallillu 

Nunaani ineriartornermi pinngitsoorneqarsinnaasutut Naalakkersuisut isigaat. 

 

Kalaallit Nunaata nunat tamat akornanni pisussaaffiit arlallit ilaatigut inuit pisinnaatitaaffii 

pillugit nunat tamat akornanni isumaqatigiissutini allaaserineqartut akuerinikuuai 

atuutilersillugillu. Taakku assigiinngitsitsineq pinaveersaartinneqarnissaanik 

pinngitsoortinnissamillu pisussaaffilerpaatigut. Tamassumani ilaatigut inatsisit pisariaqartut 

atuutilersinnissaat pisariaqarpoq. 

 

Assigiinngisitsinermut illersuinermi pingaaruteqartunik ullumikkut putoqarpoq. Ilaatigut 

atoqatigeeriaaseq, innarluuteqarneq, immikkut inuiaassuseqarneq tunngavigalugit 

assigiinngitsitsinermut illersuineq tunngaviusumik pisinnaatitaaffiupput 

qulakkeerneqartariaqartut, taamaalilluni Kalaallit Nunaanni inuiaqatigiinni innuttaasut 

tamarmik assigiinngisinneqaratik inuusinnaatitaanermik qulakkeerinniffigineqassallutik.. 

 

Naligiissitaaneq assigiinngisitsinnginnissarlu pillugit ataatsimut inatsisiliornissaq 

Naalakkersuisut toqqarpaat. Naalakkersuisut ataatsimut inatsiseqarnermi isumaqarput, 

Kalaallit Nunaanni sunniuteqarnerusumik paasiuminarnerusumillu malittarisassaqalissaaq. 

Peqatigitillugu assigiinngisitsinermut inatsimmi suut illersuutaanersut inatsimmi suut 

assigiinngisitsinnginnissamillu tamatta immikkut sunik pisussaaffeqarnersugut inuit 

ataasiakkaat ajornannginnerusumik takusinnaalissavaat. 

 

Assigiinngisitsinermut sunniuteqartumik illersorneqarneq qulakkeerniarlugu, 

malittarisassanik atuutsitsinissamik periarfissaqarneq pingaaruteqarpoq. Taamaammat 



Naligiissitaaneq pillugu Aalajangiisartunik pilersitsinissaq inatsisissatut siunnersuutikkut 

siunnersuutigineqarpoq. Naligiissitaaneq pillugu Aalajangiisartut suliffeqarnermi avataanilu 

naammagittaalliutinik suliaqarsinnaatitaassapput. Aalajangiisartut assigiinngisitsinermut 

inerteqquteqarneq unioqqutinneqarpat aalajangiisinnaatitaassapput taarseeqqusisinnaallutillu. 

Aalajangiisartoqarnermi siunertaq tassaavoq innuttaasut ataasiakkaat eqqartuussivinni 

suliassanngortitsisariaqaratik assigiinngisitsineq pillugu naammagittaalliutaasa 

ajornannginnerusumik assigiiaarnerusumillu suliarineqartarnissaat. 

 

Tamassuma saniatigut Naligiissitaanermut Siunnersuisoqatigiit suliassaasa annertusinerisigut 

aamma pisortat ataatsimiititaliaanni, siunnersuisoqatigiinni, isumalioqatigiissitani 

assigisaannilu suiaassutsit naligiimmik katiterneqarnissaat pillugu piumasaqaat 

atorneqarnerulersillugu, naligiissitaaneq pillugu maannakkut inatsisip 

ingerlateqqinneqarnissaa annertusinissaalu siunnersuutikkut siunnersuutigineqarpoq. 

 

Inatsisissatut siunnersuut tassungalu nassuiaatit innersuussutigaakka. 

 

Taamatut oqaaseqarlunga siunnersuut Naalakkersuisut sinnerlugit Inatsisartunut 

suliassanngortippara. 

 


